
Sneon 20 septimber setten yn Blauhûs mei de sinne op reis nei it westen de goed tachtich dielnimmers oan de Kulturele kuijertocht fan de Gerben Rypma Stifting útein, de âlde Himdyk út rjochting Jonkershuzen – in buorskip tusken Blauhûs en Tsjerkwert, dêr't it saneamde postpaed bigjint. Earst wie der lykwols de “ynskriuwingsseremoanje” yn it stamkafé fan de Stifting “de Freonskip” yn Blauhûs, in namme dy 't, neffens it forhael wol, ûntstien is likernôch 1640 doe 't de Sinsmar droechlein waerd en dêrre earne yn dy polder in hûs setten waerd, dat dutsen waerd mei djûre blauwe dakpannen en dat foel nochal op. Fan fier yn de omkriten koene jo it blauhûs sjen, lykas dat ek hjoed-de-dei it gefal is en binammen de St. Vitustsjerke pykt greatsk boppe it gea fan greide en polderdiken út! Nei 't de ponghâlder de bydrage ynbard hie giene de measte lju noch efkes bûten op it terras sitten om mei in bakje kofje of oars to genietsjen fan de strielen fan de sinne. Yn it koart spriek foarsitter Sicco Rypma de dielnimmers in wolkom ta en dielde mei dat der prikken yn it wurk setten binne om in nije biografy fan Gerben Rypma yn it ljocht to jaen. In skriuwer is ré om to bigjinnen, mar it wichtigste fan it projekt: de sinten en der is it bistjûr nou drok mei dwaende. Dizze kear, sa einige syn yntro, bin ik net hielendal in centurio –dat is by de Romeinen in oanfieder fan 100 soldaten- sa't ik alris yn in forslach neamd bin, mar mei goed tachtich binne wy as Stifting hiel tofreden oer de respons op de oankundiging fan dizze tocht, dy 't dizze kear net sa sear omtinken freget foar Gerben Rypma, mar om dy syn broer Jehannes. Dy libbe fan 1880-1948, dus dit jier wurdt syn 60 e stjêrdei bitocht, en pielde lykas syn broer mei dichtsjen en skriuwen. Neffens guon is hy de earste folksskriuwer en dat seit genôch oer syn kwaliteiten, mar tsjintwurdich is hy – earste riedslid fan Wymbritseradiel dy't Frysk as fiertael yn de riedsgearkomsten brûkte - dochs hwat yn it forjitboek tolânne kommen. Dan is der ek noch broer Wiebe Rypma, dy't fotograef wie en yn ûnder mear Warkum wenne hat. Ta bislút kin dizze kuijer biskôge wurde as in soarte fan pylgertocht nei it libben fan de yn de oarlochsjierren om it libben brochte “sterke Hantsje” Zijlstra, féhanneler op Fiifhûs, in buorskip oan de Boalserterfeart deunby Wolsum, hast tsjin de Sylroede nei Blauhûs oer. 

Op Jonkershuzen tuge ekslusyf foar dit selskip in Frysk hynsder (ûnwennich fan syn maet?) op en del yn in soarte fan jister en efkes fierder op it hiem fan de famylje Nieboer liet Marije Kooistra, dy 't har “maidentrip” as bistjûrslid fan de Stifting bilibbe, inkelde priuwkes fan Jehannes syn dichtwurk hearre. De ynhâld fan dizze gedichten tsjutte in bytsje in moralistyske en koartswilige ynslach, mar hawwe ek wolris in ballade-eftige toan. En dat soarte fan poëzij komme jo yn dat tiidrek folle mear tsjin. Oer it postrinderspaed bidarre de (al aerdich lang útrekte) kliber folk troch greide, soms mei noch farske spoaren fan in dongynjekteur ûnder de skuonsoallen, genietsjend fan sinne - it swit krûpte jin by de rêch op - en somtiden in sigentsje wyn fan in prachtich gea, mei hjir en dêr kij, jongfé en kloften ljippen op it lân, dy 't faeks al út noardliker streken komme, hjir efkes in tuskenstop meitsje om dan noch fierder nei it suden ôf to setten, tominsten dy ûnderstelling waerd makke. By de famylje M. Flapper yn 'e stjelp op Aaksens - mei yn 'e skuorre in authentike jacobsljedder - wiene op 'e nij gedichten fan Jehannes to biharkjen, dy 't foardroegen waerden fan de heasouder ôf en as de greate bynten prate koenen hiene de lju noch folle mear gedichten en forhalen (mar ek rabberijkes, bygelyks oer Gerben A. – in aerdich forneamd Frysk skriuwer, berne yn Folsgeare - dy 't hjoed op 'e fyts fan Starum ôf kaem, by Molkwar in lekke bân krige en in frommiske dêrre sa gek krige dat hja him mei har auto yn Blauhûs brocht!! ) hearre kinnen. Doe waerd de stap der ynset om, lâns mânske fjilden stynske weet mei yn it easten in hwat brodzich oandwaende loft, nei Wolsum ta om kofje of in pantsjefol thé (wie yn Gerben Rypma syn tiid in gonbere bineaming) mei in stik koeke. Dêrre yn it Wilsumhûs waerd omtinken jown oan de tragyske dea op 27 jannewaris 1945 fan Hantsje Zijlstra. De oantinkens fan Tiny, in dochter fan “Sterke Hantsje” en doe 13 jier âld, oan dat forskriklike barren yn de húshâlding fan de Zijlstra's binne optekene troch har skoandochter Ada Zantman en koartlyn ûnder de titel “Omsjen” op'e nij yn boekfoarm yn it ljocht jown. Hantsje Zijlstra wenne op Fiifhûs en hie in greate húshâlding - acht bern – doe 't er yn de oarloch yn de “ondergrondse” forsille rekke. Hy hie fan syn profesje út altiid wol hwat jild om hannen, skewielde sadwaende de “ondergrondse” gauris, wie net binaud, hie in great mienskipsgefoel. Troch dat birop kaem hy op in protte hiemen en bisoarge Fiifhûs en omkriten yn dy oarlochsjierren nochal hwat yllegale ynwenners, de ûnderdûkers. Der wiene ek fiif joadske bern by, fortelde dochter Tiny. Hoewol 't Hantsje warskôge waerd (binammen ek troch in soan) dat der by de yllegaliteit fan Skearnegoutum forkearde eleminten sieten, skowde hy dat boadskip oan kant, woe der net rjocht nei harkje. Dat is him fatael wurden. Op tiisdei 16 jannewaris 1945, mei de bifrijiing op kommende wei, waerd er fan in pear fan dy forkearde KP-ers (ôfdieling Skearnegoutum) delsketten. Swier forwoune waerd er op in ljedder nei hûs ta brocht. Is noch nei it sikehûs yn Snits rekke en dêrre op 27 jannewaris forstoarn. Hy waerd op it tsjerkhôf fan Wolsum biïerdige, 52 jier âld. In plysje fan Snits hat alle war dien om de skuldigen oanwize to kinnen. Dat gong sels sa fier dat it omskot fan Hantsje wer opdold waerd en de kûgel dy 't yn syn holle sitten bleaun wie derút helle is. It kaem mei help fan de ballistyk út dat de moard, hwant dat wie it, troch de al fêstsetten KP-ers bigien wie. De lju binne foroardiele mar krigen yn 1948 by gelegenheit fan it houlik fan prinsesse Juliana mei prins Bernhard graesje! 

De Stifting hie op it grêf fan dizze nommele forsetsman blommen setten en dizze bitinking, sa bliek út de wurden fan de froulju Zantman is – ek fan de oare oanwêzige famylje - tige wurdearre. Under de yndruk fan de trageedzje waerd nei Fiifhûs roun, dêr 't it hûs fan de húshâlding yn in serene rêst stiet en biwenne wurdt. Doe noch lâns de Sylroede nei de Jacobidyk en ta bislút koe it romsitten by “de Freonskip” bigjinne.
